
Dómsmálaráðuneytið 

Skúlagötu 4 

101 Reykjavík 

 

 

Reykjavík, 5. nóvember 2025 

 

 

Efni: Umsögn vegna frumvarps til laga um breytingu á lögum um útlendinga og lögum um 

atvinnuréttindi útlendinga (útgáfa dvalar- og atvinnuleyfa) - mál S-220/2025 

 

Dómsmálaráðherra hefur lagt fram drög að frumvarpi sem ætlað er að auka skilvirkni og fyrirsjáanleika 

við afgreiðslu umsókna um tímabundin atvinnu- og dvalarleyfi, auk þess sem kynntar eru breytingar á 

skilyrðum dvalarleyfa námsmanna. 

 

Almennt séð styður Alþýðusamband Íslands (ASÍ) aðgerðir sem auka skilvirkni við útgáfu dvalar- og 

atvinnuleyfa enda er það launafólki í hag að afgreiðslan gangi hratt fyrir sig, að skilyrðum uppfylltum. 

Við breytingar á núgildandi kerfi er þó afar mikilvægt að ekki sé dregið úr getu stéttarfélaga og 

heildarsamtaka launafólks til að hafa eftirlit með kjörum þeirra sem hingað koma til starfa. Reynsla 

síðustu missera hefur sýnt að verkalýðshreyfingin gegnir lykilhlutverki í baráttunni gegn misneytingu 

og félagslegum undirboðum gagnvart launafólki, ekki síst launafólki sem hér dvelur á tímabundnum 

atvinnuleyfum. Í því samhengi er líka mikilvægt að hafa í huga að vettvangseftirlit af hálfu 

framkvæmdaaðila laganna er mjög takmarkað og tæplega gert ráð fyrir slíku í skipulagningu og 

fjármögnun umræddra stofnana. 

 

Umsagnarréttur stéttarfélaga 

Í drögunum er kveðið á um að stjórnvöldum verði ekki lengur skylt að leita umsagnar viðkomandi 

stéttarfélags við útgáfu tímabundinna atvinnuleyfa. Í núgildandi kerfi nýta stéttarfélögin þennan rétt 

til umsagnar til að gera athugasemdir við ófullnægjandi ráðningarsamninga, til að upplýsa launafólk 

um réttindi sín og hlutverk stéttarfélaga á Íslandi og til þess að miðla upplýsingum um starfshætti 

fyrirtækja til þeirrar stofnunar sem gefur út atvinnuleyfin, nú Vinnumálastofnunar. Síðast en ekki síst 

gefur umsagnarrétturinn stéttarfélögunum og vinnustaðaeftirliti ASÍ og stéttarfélaganna möguleika til 

að hafa eftirlit með kjörum 3. ríkis borgara eftir að atvinnuleyfi er gefið út. Þessu eftirliti sinnir 

verkalýðshreyfingin helst með vinnustaðaheimsóknum en einnig með því að kalla eftir gögnum svo 

sem launaseðlum frá viðkomandi atvinnurekendum að nokkrum tíma liðnum til að kanna hvort kjör 

einstaklings séu enn þá í samræmi við gildandi kjarasamninga og lög.  

 

ASÍ gerir alvarlegar athugasemdir við að umsagnarréttur stéttarfélaga sé fjarlægður án þess að 

fullnægjandi réttur til upplýsinga komi í staðinn. Líkt og kveðið er á um í drögunum hafa stéttarfélög 

hingað til haft rúman aðgang að upplýsingum um umsóknir um tímabundin atvinnuleyfi, gegnum 

ofangreindan umsagnarrétt.  

Í drögunum er gert ráð fyrir að stéttarfélögum verði, í tengslum við undirbúning, skipulagningu og 

framkvæmd eftirlits, heimilt að óska eftir nauðsynlegum upplýsingum um útgefin atvinnuleyfi. 

Nauðsynlegar upplýsingar eru í þessu samhengi skilgreindar sem tölulegar upplýsingar um fjölda 

útgefinna leyfa innan tiltekinnar starfsgreinar sem og tölulegar upplýsingar um ríkisfang þeirra sem fá 

útgefin leyfi. Að auki er tiltekið að stéttarfélögum verði í afmörkuðum tilvikum heimilt að afla 

persónugreinanlegra upplýsinga í beinum tengslum við eftirlit sem stéttarfélögin sinna. Með 

persónugreinanlegum upplýsingum má gera ráð fyrir að vísað sé til nafns, kennitölu og vinnustaðar 3. 

ríkis borgara, upplýsingar sem stéttarfélögin fá í núgildandi kerfi um hér um bil alla leyfishafa á 

grundvelli umsagnarréttarins og sem þau nota til þess að sinna eftirliti sínu með kjörum skjólstæðinga 

sinna. Tölulegar upplýsingar um útgefin leyfi gagnast lítt til að halda úti skilvirku eftirliti á vinnumarkaði. 

Í núgildandi kerfi fá stéttarfélög upplýsingar um hvar hugsanlega berskjaldaðir einstaklingar starfa og 

geta skipulagt eftirlit sitt eftir því. Reynsla verkalýðshreyfingarinnar er að 3. ríkis borgarar á 

vinnumarkaði og sérstaklega þeir sem eru berskjaldaðir gagnvart misneytingu vegna bágrar 

efnahagslegrar stöðu eru ólíklegri en annað launafólk til að leita til stéttarfélagsins að fyrra bragði og 

því mikilvægt að verkalýðshreyfingin geti átt frumkvæði að eftirliti með þeirra kjörum. 

 

Það er mat ASÍ að sú upplýsingagjöf sem lögð er til í drögunum dragi verulega úr getu 

verkalýðshreyfingarinnar til að viðhafa slíkt eftirlit. 

 

ASÍ kallar eftir því að ofangreindar breytingar verði endurskoðaðar og að ef fjarlægja eigi umsagnarrétt 

stéttarfélaganna verði tryggt að verkalýðshreyfingin geti áfram sinnt eftirliti sínu með kjörum 3. ríkis 

borgara og spornað þannig gegn misneytingu og félagslegum undirboðum á vinnumarkaði. Eigi að 

fjarlægja skyldu stjórnvalda til að leita umsagnar stéttarfélaga þarf áfram að tryggja að stéttarfélögin 

fái upplýsingar um nöfn og kennitölur þeirra 3. ríkis borgara sem hingað koma til starfa sem og 

upplýsingar um atvinnurekanda þeirra og starfsstöð. 

 

Í þessu samhengi má vísa til niðurstöðu starfshóps stjórnvalda um atvinnuréttindi útlendinga sem 

skilaði tillögum í febrúar 2023 og sem byggðu á víðtæku samráði en þar segir: „Þannig þarf að tryggja 

að stéttarfélög fái upplýsingar um nöfn þeirra sem hingað koma til að starfa frá ríkjum utan EES sem 

og nöfn atvinnurekenda þeirra og starfsstöðvar. Tilkynningarskylda um slíkt ætti að vera til viðeigandi 

stjórnvalds sem miðlar svo upplýsingum til hlutaðeigandi stéttarfélags.” 

 

Tilfærsla á útgáfu leyfa og framkvæmd eftirlits 

Til stendur að færa útgáfu atvinnuleyfa frá Vinnumálastofnun til Útlendingastofnunar og 

vettvangseftirlit sem að þessu snýr til Vinnueftirlitsins. ASÍ áréttar mikilvægi þess að þekking og 

fjármunir fylgi þessari yfirfærslu, meðal annars að nægileg þekking á kjarasamningum sé tryggð hjá 

Útlendingastofnun. Þetta er sérstaklega mikilvægt ef fjarlægja á skyldu stofnunarinnar til að leita 

umsagnar stéttarfélaga um þá ráðningarsamninga sem liggja til grundvallar útgefnum atvinnuleyfum. 

 

Einnig er mikilvægt að tryggja að Útlendingastofnun, sem útgefandi atvinnuleyfa, hafi svigrúm til að 

setja atvinnuleyfaumsóknir þolenda og hugsanlegra þolenda mansals í forgang og til að veita þeim 

heimild til að hefja störf hratt, uppfylli viðkomandi atvinnurekandi nauðsynleg skilyrði. Reynsla síðustu 

missera hefur sýnt að þolendur misneytingar á vinnumarkaði eiga oft sérstaklega erfitt með bið eftir 

nýju starfi, enda oft skuldum vafnir og í erfiðri fjárhagslegri stöðu.   

 

Þá er tilefni til að árétta við þessa yfirfærslu til Útlendingastofnunar, mikilvægi þess að tryggja eðlileg 

skil milli eftirlits með atvinnuréttindum annars vegar og annarra hlutverka Útlendingastofnunar hins 

vegar. Töluvert hefur verið fjallað á alþjóðlegum vettvangi um mikilvægi svokallaðs „eldveggs“ (e. 

firewall) milli eftirlitshlutverka (sjá til dæmis útgáfu Alþjóðavinnumálastofnunarinnar (ILO): 

https://www.ilo.org/sites/default/files/wcmsp5/groups/public/@ed_protect/@protrav/@migrant/d

ocuments/publication/wcms_832915.pdf). Þannig er talið mikilvægt að einstaklingar í berskjaldaðri 

stöðu, til dæmis umsækjendur um alþjóðlega vernd, sem starfa án atvinnuheimildar við 

misneytingaraðstæður geti leitað til þar til bærra stjórnvalda og/eða stéttarfélaga vegna 

misneytingarinnar án þess að það komi niður á stöðu þeirra og möguleikum á að hljóta alþjóðlega 

vernd. 

 

Eftirlit með heimild til atvinnuþátttöku 

Í 10. grein þessara draga er kveðið á um að eftirlitsfulltrúum aðila vinnumarkaðarins skuli vera heimilt 

að krefja starfsmann um skilríki sem staðfesta heimild hans til atvinnuþátttöku, á grundvelli laga um 

vinnustaðaskírteini og eftirlit á vinnustöðum. ASÍ fagnar þessari heimild til handa vinnustaðaeftirliti 

verkalýðshreyfingarinnar og kallar á að jafnframt verði tilgreint hvernig eftirlitsfulltrúar geta framfylgt 

henni, til dæmis með aðstoð lögreglu þegar þarf.  

 

Önnur atriði varðandi atvinnuréttindi útlendinga 

ASÍ hefur við ýmis tilefni tjáð afstöðu sína til þess kerfi sem stýrir dvalar- og atvinnuréttindum 

einstaklinga sem koma utan EES-svæðisins. Í þessu samhengi má einkum nefna tvö atriði sem ASÍ hefur 

bent á og verða að telja vonbrigði að séu ekki ávörpuð í þessu frumvarpi. 

 

Í fyrsta lagi telur ASÍ nauðsynlegt að endurskoða umþóttunarleyfi hugsanlegra þolenda mansals hér á 

landi, sem og leyfi fyrir þolendur mansals. Þá ætti að skoða að koma á sérstöku dvalarleyfi fyrir 

þolendur misneytingar sem ekki uppfyllir skilyrði mansals, enda lykilatriði að þolendur hafi örugga 

útleið úr slæmum aðstæðum. 

 

Í öðru lagi hefur ASÍ bent á að engin sérstök ástæða sé til að hafa sérstök leyfi vegna fólks sem hingað 

kemur til lands sem „au pair”. Slík vinna sé inn á heimilum fólks og ómöguleiki tengsla og eftirlits í 

samræmi við það. Vandséð sé að sjá vinnumarkaðslegt eða samfélagslegt gildi þess að slík leyfi séu 

möguleg. Jafnframt sýni dæmin hérlendis og erlendis að fólk í slíkri stöðu sé mjög útsett fyrir 

misneytingu og mansali. Í því samhengi má jafnframt benda á að Noregur hefur nú hætt að gefa út 

sérstök „au pair”-leyfi til einstaklinga utan EES-svæðisins m.a. með vísan í framangreind sjónarmið um 

að nær ómögulegt sé að hafa eftirlit með aðstæðum og afdrifum fólks sem dvelur á grundvelli slíkra 

leyfa. 

Virðingarfyllst, 

f.h. ASÍ 

 

 
_____________________ 

Saga Kjartansdóttir 

Sérfræðingur í vinnumarkaðsmálum 

sagak@asi.is / 5355600 

 

 

  

______________________  

Halldór Oddsson   

Sviðsstjóri lögfræði- og vinnumarkaðssviðs  

halldoro@asi.is / 5355600  

